
Ordføraren har ordet

Det er mai og det er tid for vårens vakraste eventyr. 
Her tenkjer eg ikkje på bløminga, idrettsarrangement 
som Holmekollenstafetten eller sykkelrittet  
Bergen-Voss som ofte brukar dette slagordet.  

For meg er det å setja poteter og så andre grønsaker. I meir enn ti år har eg, med 
varierande hell, dyrka litt av maten me et sjølv. Kanskje er det eit lite traume frå 
barndomen som er årsak til at eg gjer dette. 

Eg var var kanskje 5-6 år då eg bad mor om å kjøpa gulrotfrø i butikken som eg 
ville så i hagen til bestemor. Begge dei synst det var tullete - me kunne jo berre 
kjøpa gulrøter i butikken. Men dei kjøpte likevel ein pose med frø, og eg fekk så 
dei i enden av eit blomebed. 

Sidan eg ikkje visste noko om dyrking og ingen av dei vaksne var særleg engasjert 
i prosjektet, vart resultatet heller skuffande. Det eg fekk veta seinare var at beste-
foreldra mine hadde ein stor grønsakhage bak huset fram til slutten av 60-talet. 

– Så dei kunne noko om dyrking, men det var ikkje naudsynt å gjera den jobben 
lenger for no fanst alt i butikken.  

Året 2026 er utropt til totalforsvarsåret og eigenberedskap er eit viktig tema. 

På frigjeringsdagen i fjor lanserte regjeringa ein ny nasjonal sikkerheitsstrategi og i 
sin tale sa statsministeren at me må «vera førebudd på at krig kan ramma Norge».

Sjølv om det ikkje er ein umiddelbar fare for krigshandlingar i Noreg, så har me 
dei siste åra sett at hendingar andre stader på kloden kan få store ringverknadar 
her hjå oss; både Covid-19 og stenginga av Hormuz-stredet syner oss kor sårbar 
ein global økonomi med internasjonale verdikjeder er. 

Kanskje enno meir avslørande for vår sårbarheit var straumbrotet som ramma 
Spania og Portugal 28.04.25. Det varte berre 12-16 timar, likevel skapte hendinga 
så store utfordringar at den spanske regjeringa utropte nasjonal unntakstilstand. 
Straumbrotet lamma heile samfunnet, frå trafikken til telekommunikasjon. Trass den 
korte varigheita skapte hendinga kaos og mange butikkar melde om hamstring. 

Direktoratet for samfunnstryggleik og beredskap (DSB) anbefaler at alle  
husstandar skal vera førebudde på å kunne klara seg i ei veka dersom ekstremvêr, 
pandemiar, ulukker, sabotasje eller i verste fall krigshandlingar rammar oss. 

Men eigenberedskap er meir enn eit lager med  
hermetikk, kanner med drikkevatn, fyrstikker og 
dopapir. Kunnskap om sjølvforsyning og matauk har 
over tid gått tapt, og har blitt erstatta med import 
og industrielt landbruk. Den immaterielle eigen-
beredskapen er minst lika viktig som  
beredskapslageret i kjellaren. 

Eit besøk på Bu  
grendahus på 17. mai

arrow-up Signe Elisabeth Kvåle heldt tale i hagen utanfor grendahuset på Bu. Foto: Lars Inge Thorset

Utdrag frå talen
«I dag er det 200 år sidan dei fyrste gong feira 17. mai 
i Hardanger - på prestegarden på Lofthus. Der hadde 
sokneprest Herzberg bestemt at det var på tide med ei 
markering i Hardanger òg. Herzberg fekk skjenn, i alle 
fall av biskopen, for enno var 17. maifeiring ikkje lovleg, 
og ikkje noko svenskekongen var så veldig glad for. 

Men Herzberg forsvara seg med at dette var ei privat 
markering og ikkje oppvigleri. 

I prestegarden på Lofthus, hjå Leni og Bård, er det i 
dag stor fest for å feira dette. Eg håpar verkeleg me får 
høyra om kva dei har hatt føre seg der, litt seinare. Altså 
200-årsjubileum for 17. mai i Hardanger!»

Soknepresten held jo ein og anna tale, så det er ikkje ei 
uoverkommeleg oppgåve å skriva ein til. Men så er det 
forsamlinga, dagen og nyheitsbiletet å ta inn over seg. 

Kva vil folk høyra om? Kva handlar 17. mai om dag? Er det 
mogeleg å treffa både vaksne, ungdomar og born med same 
talen? Det siste gav eg opp - eg satsa på ungdomane og dei 
vaksne og let det stå til.

17. mai er veldig avhengig av vêret; me vil jo helst vera ute i vår-
dagen. Varselet i år var skiftande skydekke og fare for byger, 
og slik vart det. Men med mest opphald!

Og samlinga på Bu vart strålande. Mykje folk kom for å feira i 
lag. Og alle aldersgrupper, noko som er det aller beste med 
nasjonaldagen vår. 

Eg kosa meg med god prat og god mat. Me gjekk i tog og 
song, og det var leikar for både små og store på plassen ute. 
Dei som ville sitja inne med kaffikoppen kunne det. 

Ringøy og Bu klarar enno å samla saman ein eigen 17. mai
komité som tek arbeidet med eit lokalt arrangement til glede 
for alle som vil. Eg er glad eg vart spurd, og glad eg sa ja.  
Takk for ein triveleg dag! circle

Alt tidleg i januar fekk eg ein telefon 
om 17. mai. Om eg kunne tenkja meg å 
koma til Bu og halda 17. mai-talen der? 
I januar er det lett og takka ja. Det er 
jo så lenge til. Det går sikkert bra!

Tekst: Signe Elisabeth Kvåle
arrow-up 17. maitoget på Bu. Foto: Per Frode Bu

Jan Vivelid fekk  
kultur- og eldsjelprisen
I nesten 50 år har Jan Vivelid kjempa for å ta vare på klyngetunet på Hjølmo. No vart 
innsatsen hans heidra med Eidfjord kommune sin kultur- og eldsjelpris på 17. mai.

Tekst: Timo Knoch | Bilete: Heidi Herstad Prestegård

Annakvart år på 17. mai deler Eidfjord kommune ut  
kultur- og eldsjelprisen. Prisen kan gå til einskild
personar, grupper eller frivillige lag som har ytt stor 

frivillig innsats for kulturlivet, kulturminnevern, kulturarv,  
kulturlandskap eller kulturmiljø i kommunen.

Jan Vivelid har i nesten 50 år hatt eit vedvarande engasjement 
for klyngetunet på Hjølmo der han har vakse opp. Innsatsen 
har ikkje gått upåakta hen – namnet hans er nemnt direkte i 
Eidfjord kommune sin kulturminneplan som slår fast at Jan sitt 
engasjementet utan tvil har redda eit kulturmiljø for ettertida.

arrow-up Hardangerbrua musikklag, samt fem flinke trommisar frå kulturskulen.

Klyngetunet på Hjølmo har også fått merksemd langt utanfor 
kommunegrensene. I 2018 kom boka Klyngetunet: den 
norske landsbyen, der me blant anna får veta at Jan har hatt så 
mykje å ta seg til med på Hjølmatunet at det berre var så vidt 
han hadde tid til å reisa på arbeid i Nordsjøen.

Klyngetunet på Hjølmo står i dag som eit levande vitnemål om 
kva eit menneske kan utretta når drivkrafta er stort nok. Jan er 
ein verdig prisvinnar, og eg håpar at hans innsats kan inspirera 
fleire til å ta vare på kulturarven i Eidfjord – for komande gene-
rasjonar! circle

Namnet hans er nemnt direkte 
i Eidfjord kommune sin kultur
minneplan som slår fast at Jan 
sitt engasjementet utan tvil har 
redda eit kulturmiljø for ettertida.

arrow-up �«Det var veldig uventa at eg skulle få ein pris!» sa Jan Vivelid – mottakar av årets 
kultur- og eldsjelpris.

arrow-up  �Toget hadde song- og helsestopp hjå dei 
frammøtte ved bygdaheimen, før ferda 
gjekk til samfunnshuset for mat, leik og 
moro. Og kanskje ein is?

arrow-up  �Stella Bergman og Live Djønne Eriksen frå 
8. klasse heldt tale.

Innsamling til Ukraina 
gjennom stiftinga Tru, 
Håp og Kjærleik
Bu og Ringøy bygdekvinnelag har i 2026 hatt to innsamlingar - ei i januar og ei i april. 

Tekst og bilete: Bu og Ringøy bygdekvinnelag v/Marit Bu Oppedal og Gerd Bu

Ved kvar innsamling fekk me inn over 100 kolli.  Alt frå kle 
til vaksne og born,  sommarkle, finkle og gode varme 
vinterkle.  Til born kom det Voksiposar, leiker, bagar, 

vippestolar og mykje anna nyttig.  

	\ I tillegg kjøkenutstyr frå koppar og kar til panner av ulike 
slag.

	\ Dyner og puter, mykje sengkle og ulltepper.  Soveposar, 
madrasser og gjestesenger. 

	\ Varmeomnar – både med gass og parafin.  Elektrisk sag  
og verktøy av ulik slag inklusiv spiker og skruer. 

Me vil så gjerna få retta ein stor takk til alle som var med og 
gav til innsamlingane. 

Barneheimane og områda som stiftinga THK støttar treng alt 
av kle og utstyr, som du kanskje ikkje har bruk for.  Alt vil vera til 
god hjelp og nytte for dei som får det. 

Difor satsar me på ny innsamling til hausten og vonar på like 
god respons.  Tidspunkt for innsamlinga vert annonsert i  
kommunen sin kalendar, i app’en og på grendasidene våre. circle 

arrow-up Det fyllte seg etter kvart opp i grendahuset på Bu. arrow-up Kjøkkenutstyr og leiker vart leverte i kassar.

Rusfritt 16. mai-arrangement  
i Kinsarvik 
Årets rusfrie 16. maifeiring fann stad på Tangen i Kinsarvik. Over 500 ungdommar frå 
Ulvik, Granvin, Ullensvang og Eidfjord var klare for ulike aktivitetar. 

Tekst: Førebyggingskoordinator Kari Lægreid | Bilete: Kari Lægreid og Ingvild Sæbø Nilsen

Frå Eidfjord var det 30 ungdomar og 7 vakter som var med. 
Dette er eit tilbod for alle frå 7. klasse og opp til 18 år. 

Ungdomane vart frakta med buss opp i Husedalen for å 
delta på klatring og zipline, og endå lengre inn i dalen for å 
vera med på paintball. 

Ved båthamna låg rib-båtane klare. Dette var veldig popu-
lært, og det var til tider lang kø for å ta seg ein tur med desse 
båtane. 

På grasplenen var det andre aktivietar som hoppetårn, rodeo-
okse, VR-rollercoster, lasertag og fotball-dart. Ned mot fjor-
den er det ein liten lagune, her var det bobleballar dei kunne 
vera inne i, og rulla rundt på vatnet. I tillegg var det to store 

heisekranar der ungdomane fekk sele på seg og kunne stabla 
seg oppover på bruskassar. 

Det var gratis mat og drikka til alle. Kvelden vart avrunda 
med konsert, og artistane i år var Ambolt, Problembarn og 
Madelèn. 

Både vakter, ungdomar og arrangørar var svært nøgde med 
gjennomføringa i år. Tusen takk til alle som var med for å få til 
dette flotte arrangementet.  

Sponsorar: Pota Madre, Voss Vind, Ullensvang Handel, Kla-
treparken Voss, Hardanger Energi Breiband, Airlift, Spare-
bankstifitnga, Sparebank Norge, Ullensvang ungdomsråd, og 
kommunane. circle

Sanse
hagen er 
no opna
Torsdag 4. juni var det offisiell opning av 
den nye sansehagen ved bygdaheimen. 
Dette er ein hage mange har sett fram til 
lenge, og som gradvis har teke form sidan 
me flytta inn i nytt bygg i 2019.

Tekst og bilete: Helse- og omsorgsleiar Karin Flatabø 
Thrane

Då bygdaheimen stod ferdig, var uteområdet i stor grad 
plen og veg. Gjennom fleire år har området vorte 
utvikla steg for steg, med ynskje om å skapa ein 

levande og inkluderande møteplass for bebuarar, pårørande, 
tilsette og besøkjande.

Sansehagen er utforma for å stimulera sansane og skapa gode 
opplevingar. Her kan du høyra summinga frå bier og lyd frå 
vatn, kjenna ulike planter og overflater, lukta på blomar og 
urter, smaka på det som veks, eller berre sitja roleg og nyta 
omgjevnadane.

Sansehagen er utforma for å 
stimulera sansane og skapa 
gode opplevingar. Her kan du 
høyra summinga frå bier og lyd 
frå vatn, kjenna ulike planter og 
overflater, lukta på blomar og 
urter, smaka på det som veks, 
eller berre sitja roleg og nyta 
omgjevnadane.

Arbeidet med sansehagen har vore ein prosess over tid, der 
mange har bidrege med idéar, planlegging, praktisk arbeid 
og utvikling av området. Hagen er forma litt etter litt, og ulike 
personar har hatt viktige roller i dei ulike delane av prosessen. 

Mellom anna har det vore lagt ned mykje arbeid i å skapa ulike 
områder og planteval som gjer at hagen framstår frodig og 
variert gjennom heile sesongen, med noko som blømer til 
ulike tider.

Uthuset og uteområdet er òg tenkt brukt gjennom heile året, 
slik at sansehagen kan vera ein møteplass og aktivitetsarena i 
alle årstider.

Me håpar mange vil ta turen innom og oppleva sansehagen 
saman med oss framover. circle

galleri n. bergslien 

Opplev tre nye  
kunstnarar i sommar
Tekst: Kultursjef Bergljot Maria Veivåg Hauso

Terje Meidell Skare (18. april – 14. juni 2026)

Om kunstnaren  
Terje Meidell Skare (fødd i 1954, bur på Kjerrgarden/Askøy) 
er kjent som ein kunstnar med ein særprega stil frå Vestlandet. 
Han har halde på sin spesielle stil sidan han byrja i 1987. I 
1994 hadde han ei utstilling i Haugesund Kunstforening, og 
kunstkritikar Trond Borgen skreiv positivt om han: «Bileta hans 
er unike samanlikna med andre norske målarar – han skil seg 
ut med ein personleg stil og bilete som vekkjer nysgjerrig-
heit.» (Stavanger Aftenblad, 9/11-1994). 

Terje Meidell Skare studerte ved Vestlandske kunstakademi frå 
1982 til 1987. Han har hatt eigne utstillingar i blant anna Fylkes
galleriet i Sogn og Fjordane (1990), Bergen Kunstforening 
(1991) og Haugesund Kunstforening (1994). Han har òg  
deltatt på Vestlandsutstillingen og Haustutstillingen.  

Kjelde: https://listen.no/event/terje-meidell-skare-maleri 

Om kunsten 
Terje Meidell Skare skriv sjølv om kunsten sin som «Poetisk 
symbolisme»:  

Eg jobbar for det meste med oljemåleri som vel må  
karakteriserast som figurative – ofte store format då det gjev 
meg ein følelse av tettare, fysisk kontakt med motivet. Motiva 
eller innhaldet utspelar seg i eit mytisk-religiøst univers prega 
av ein personleg, erfaringsbasert symbolbruk – meir eller 
mindre lausreven frå kjent symbolikonografi frå diverse opp-
slagsverk.  

Bileta hamnar vel i kategorien «poetisk symbolisme», meint 
å vekka intuisjon og følelsar hos betraktaren, heller enn å gje 
logiske forklaringar.  

Skapningane som figurerer på dei fleste motiva er ein slags 
konfigurasjonar. Representantar for menneska si historie og 
utvikling; lausriven frå notid og plassert i ei mytisk ikkje-tid.  

Desse figurane opptrer ofte poserande i eit noko stilisert, 
kulisseliknande landskap og ber preg av å vera ein del av ei 
slags førestilling – noko teatralsk. 

Førestillinga om mennesket sitt forhald til grunnkreftene i 
tilværet, om det å veksa ut frå ei uskuld, nærast medvitslaus 

tilstand innanfor ei naturmyte og over i ei antropologisk kultur
myte. Forteljingar om spenningsfeltet mellom natur-kultur, 
samanheng og spalting. Forteljingar om denne storslagne 
oppvakninga, frigjeving og erkjenning, men også forvirring, 
sjølvbedrag, angst og ei nær kvilelaus febrilsk søken etter for-
klaring. I denne søken eller vokster, i dette menneskeforetak, 
kall det gjerne opprør eller utvikling – er det eg finn inspira-
sjon og materiala til bileta mine.  

Som Trond Borgen skriv om bileta mine i Stavanger Aftenblad: 
«Stille går verden til grunne idet den skapes». Eg synest det 
fanger mykje av essensen i det eg arbeider med å synleggjera.  

Opningstid 
Opningstid for galleriet i utstillingsperioden er laurdag,  
sundag og ved cruiseskip kl. 12–16.

Anne Hesvik (18. juni – 23. august 2026) 

Utstillingsopning 18. juni 2026 kl. 18:00 

	\ Opningstalar er Agnete B. Sivertsen (formidlingsleiar  
v/Hardanger folkemuseum) 

	\ Kulturelt innslag ved Arnhild Litlere og Arngunn Timenes 
Bell 

Om kunstnaren og utstillinga 
Som kunstnar arbeidar Anne Hesvik som kolorist, der fargar  
er tonar, ornamentikken den tause tale, og kjærleik for  
tradisjonar er bærande i hennar formspråk. Ornamentikken 
er som musikk. Eit universelt språk som vandrar frå land til 
land, verda over, uavhengig av tid, kultur, religion og poli-
tikk. Ornamentikken er ikkje berre ein dekor. Overalt finn du 
ornamentikken; i dei stille rom, i kyrkjer, katedralar, synagoger, 
regjeringsaler og slott. Saman med symbolikk, koloritt, rytme 
og linjespel rører ornamentikken ved menneske si sjel, tankar 
og kjensler. Saman kan dette skapa ein overordna heilskap og 
harmoni som får betraktaren til å slappa av og kjenna fred. 

Me som menneske vil alltid søkja etter harmoni. Ein rik  
ornamentikk vert såleis ein meditasjon, der betrakteren vil 
senka skuldra, pulsen gå ned og ein vert meir mottakeleg  
for det talande ord. I ei tid som kan karakteriserast som  
ustabil og utrygg for mange, både når det gjeld natur, klima 
og miljø, pågåande konfliktar internasjonalt og politisk  
ustabilitet kan ornamentikken fungera som et visuelt språk 
me finn i alle kulturar, uavhengig av politikk og geografi. Ved 
å skapa kunstverk som vekkjer gjenkjenning og forståing kan 
kunstverka bidra til samhald og gjensidig tillit. 

Denne utstillinga er bygd opp av måleri i ulike materialer. 
I tillegg vil Hesvik ha med to installasjonar ho har arbeida med 
siste året. I høve til 30- års markeringa av den tverrfaglege 
kunstorganisasjonen for Hardangerkommunane, Harding Puls 
fekk Hesvik tildelt prosjektmidlar til prosjektet  «Doggdråpar». 

FORTSET 

I dette prosjektet knyter ho ornamentikken som det  
universelle språket saman med symbolikk og koloritt.  

Naturen fungerer for mange som ei kjelde til fred og ro i  
sinnet. For andre er det  ornamentikken som har vore grunnlag 
for oppleving av sinnsro. Ved å knytte elementa saman ynskjer 
ho å skapa biletkunst som kombinerer vakker natur og  
ornamentikkens meditative effektar. Installasjonen vil  
byggjast opp av trekuler, laga av kunsthandverkarane Anneli 
Brekke Engeland og Gunnar Nedrestøl. Kvar «doggdrope» 
vert bygd opp som et måleri, der ho nyttar dei klassiske 
gamle maleteknikkane. Trekulene vert måla i grupperingar der 
alle kulene har  ulik storleik. Kvar enkelt kule vert ein «dogg-
drope». I seriar på seks kuler i regnbogens fargar vil «dogg-
dropane» danna regnbogen. Regnbogen representerer eit 
av verdas eldste symbol for fred: "Fred og Guds omsorg for 
alt  det skapte" (Biedermann symbolleksikon). Regnbogen 
er også eit symbol på håp, mangfald,  variasjon, samhald og 
fellesskap, som regnbogeflagget er mest kjend for. Regn
bogen består  av tusenvis regndropar - doggdropar: «Drypp, 

i himler fra oven, og fra skyene strømme  rettferdighet ned» 
(Sitat frå Bibelen Esaias 45.8). Doggdropen er symbol for 
velsigningas nådegåver, og i den alkymistiske biletverd, eit 
symbol for utviklinga mot «dei vises stein»  (Biedermann  
symbolleksikon). 

I ei uroleg verd er fred, eit symbol det er viktig å setja fokus på. 
Symbol som er felles,  uavhengig av politikk, kultur og religion. 
Symbol som gir håp for framtida. I installasjonen vil kvar serie 
av «doggdropar» ha ulik farge knytt til regnbogen og orna-
mentikken vil innehalda ulike symbol for fred frå ulike kulturar 
og religionar.  Å arbeida med det visuelle ornamentale språket 
videre inn i vår samtid har blitt viktig for Hesvik sitt skapande 
arbeid. Samstundes som ho vil løfta fram og formidla dei 
rike ornamentale kunsttradisjonane vi tuftar på i Hardanger. 

Opningstid 
Opningstid for galleriet i utstillingsperioden er kvar dag  
kl. 11–17. 

Tord Torpe (27. august – 4. oktober 2016) 

Utstillingsopning 27. august 2026 kl. 18:00 
Musikalsk innslag og opningstalar er ikkje avklart enno.  

Om kunstnaren og utstillinga 
Tord Torpe (f. 1985 i Bergen) bur i Øystese i Kvam kommune. 
Han har mastergrad frå Kunst- og designhøgskolen i  
Bergen. Torpe har deltatt på fleire gruppeutstillingar, sist på 
Tegnerforbundet (Oslo) i januar 2019, der han viste utdrag frå 
teikneserieboka Kjøt (Magikon 2018). Boka vart heidra med 

gull i kategorien teikneseriar ved prisutdelinga Årets Vakreste 
Bøker 2019. Torpe har óg vist animasjonar på festivalar i 
Noreg, Skottland og Kina. 

Kjelde: https://www.hostutstillingen.no/2019/tord-torpe/ 

Opningstid 
Opningstid for galleriet i utstillingsperioden er laurdag,  
sundag og ved cruiseskip kl. 12–16. circle

Ein kikk i nyoppussa 
sentrumsbygg
Tekst og bilete: Heidi Herstad Prestegård

Annes salong
Ein onsdag i byrjinga av mars opna frisørsalongen att, etter å 
ha vore stengt i litt over fire veker grunna flytting og oppus-
sing. Du finn frisøren på same sida av bygget, men i nytt lokale. 
Anne Solfrid seier at den nye salongen er litt mindre enn den 
førre, men ho har likevel plassen ho treng. Salongen hennar er 
open måndag-fredag.

Norway heritage
Open kvar dag, kl. 9-18. Butikken inneheld eit stort utval varer; 
ei god blanding av souvenirar, kle, smykker og turutstyr. 

Vitus Apotek 
Opna 27. mars, og har (enn så lenge – dei er på utkikk etter 
fleire medarbeidarar) to tilsette. Apoteket samarbeider med 
Vitus Apotek Geilo; apoteket får levert reseptmedisin frå dei 
kvar torsdag utifrå bestilling. circle

arrow-up Rita Aydin er fast tilsett ved det nyopna apoteket i sentrumsbygget.

arrow-up  �Frisør Anne Solfrid Hereid gjer god  
behandling til sin 8 år gamle kunde, 
Sigrid Prestegård.

arrow-up  �Litt av utvalet i butikken Norway  
Heritage. arrow-up  �Vitus apotek Geilo avdeling Eidfjord.

Lokale sprekingar på 
startstreken
Tekst: Heidi Herstad Prestegård

Sindre Bergstrøm Hellevang (23)
Kvar bur du? 

- Eg bur på Indre Bu

Kvifor melde du deg på Dynafit Hardangerjøkulen Ultra? 

– Eg melde meg på dette løpet fordi eg ynskjer å sjå den flotte 
naturen rundt Hardangerjøkulen. Det er òg ein tur som vil 
krevja mykje seig trening, så det er ein veldig god motivasjon 
for å halda seg i aktivitet.

Korleis har du førebudd deg til Dynafit Hardangerjøkulen 
Ultra?

– Eg har hatt mykje variert trening med stort fokus på å klara å 
halda meg lenge på beina, mange høgdemeter og ikkje minst 
halda meg skadefri.

I vinter har det blitt nokre greie skiturar, og i mars var eg på 
Tenerife på ein slags treningsleir, med mykje trening og  
jogging i terreng. 

Elles i kvardagen har det vore jogging, vanlege fotturar og ein 
del styrketrening.

Har du sett deg eit konkret mål for ultraløpet? 

– Målet mitt for Hardangerjøkulen Ultra er å bevisa for meg 
sjølv og andre at eg er i stand, både fysisk og mentalt, til å 
fullføra eit så langt og krevjande løp – og i tillegg ha det kjekt 
under vegs! 

Deltakar  
på Dynafit  

Hardanger- 
jøkulen Ultra  
11. juli 2026

Dynafit Hardangerjøkulen Ultra 95 kilometer er eit løp som vil 
ta pusten frå deg. Start og målgang er på den flotte plassen 
Liseth Pensjonat & Hyttetun i Eidfjord. Løypa tek deg rundt ein 
av Noregs vakraste isbrear, Hardangerjøkulen. Løypa går i 

fjellterreng og følgjer Den Norske Turistforeininga sitt rutenett, 
nokon enkle og nokon veldig teknisk krevjande. Det kan også 
vera snødekke i deler av løypa. (Kjelde: xtremeidfjord.no)

arrow-up  �Sindre Bergstrøm Hellevang fremst i biletet, Bergen City 
Halvmaraton 2026

Knut Henrik Vik (20)

Kvar bur du? 

– Eg bur i Eidfjord.

Kvifor melde du deg på Norseman Xtreme Triathlon? 

– Kvar sommar, så lenge eg kan hugsa, har Norseman vore 
noko eg har sett veldig fram til. Eg har sett opp til dei galnin-
gane som har tatt fatt på denne triatlonen, og har lurt på kor-
leis det har sett kroppen i stand til å kunna fullføra noko slikt.

Lange, seige konkurransar har alltid vore noko eg har blitt vel-
dig inspirert av, og det ilag med ein sterk indre motivasjon gjer 
at eg no har meldt meg på – og vore så heldig at eg har fått 
plass på – Norseman. 

Korleis har du førebudd deg til Norseman Xtreme Triathlon? 

– I fjor deltok eg på Dynafit Hardangerjøkulen ultra, som 
ein test for å sjå om eg kunne gjennomføra ein så langvarig 
konkurranse. Etter det har eg gjennom vinteren og våren trent 
spesifikt på symjing, sykkel og løp.

Eg har bygd meg opp gradvis til å tola eit høgt treningsvolum, 
og får hjelp av ein trenar til å strukturera samt tilpassa trenings-
mengda. 

Har du sett deg eit konkret mål for Norseman 2026? 

– Eg skal gjera alt eg kan, og eg er klar over at det er veldig 
mykje som skal klaffa for at eg skal kunna prestera 100%. Men, 
får eg det til kjem eg til å vera nøgd uansett.

Erlend Eide (25)
Kvar bur du? 

– Eg bur i Eidfjord

Kvifor melde du deg på Norseman Xtreme Triathlon?

 – Eg bestemte meg for å søka om plass etter å ha vore med i 
crew’et i 2025. Eg har alltid vore glad i å trena, men dei siste 
åra har det vore litt for mykje komfort. Så dette er ein sjanse 
til å testa meg sjølv, både mentalt og fysisk. I tillegg er det ein 
god lærdom i all jobben som vert lagt ned før 1. august.

Korleis har du førebudd deg til Norseman Xtreme Triathlon?

– Sykkel har vore mest i fokus i mi førebuing. I tillegg har eg 
prøvd å få inn to symjeøkter i veka når det har vore mogeleg. 
Vinteren har vore litt prega av sjukdom for min del, men eg 
fekk eit godt treningsopphald på Tenerife. 

Planen er å auka treningsmengda utover våren, gjennomføra 
sykkeletappen samt deler av løpsetappen. 

Har du sett deg eit konkret mål for Norseman 2026? 

– Målet er å få svart trøya, og å ikkje tapa mot Erik Follestad. circle 

Deltakar  
på Norseman  

Xtreme  
Triathlon  
1. august  

2026

Norseman Xtreme Triathlon startar med 3,8 kilometer symjing, 
frå ei ferja i Hardangerfjorden og inn til Ostangen i Eidfjord. 
Deretter ventar 180 kilometer på sykkel, frå Eidfjord, over Har-
dangervidda mot Geilo og vidare til Austbygde ved Tinnsjøen. 
Der startar løpsetappen på 42,2 kilometer (ein maratondis-
tanse) som går mot Rjukan og opp til toppen av Gaustatop-
pen på 1883 moh. (Kjelde: nxtri.com)

Deltakar  
på Norseman  

Xtreme  
Triathlon  
1. august  

2026

arrow-up  �Knut Henrik Vik etter målgang på fjorårets ultraløp.

arrow-up  �Erlend Eide og Sindre Bergstrøm Hellevang på Tenerife.

Feleprosjekt i  
4. og 5. klasse 
Tekst og bilete: Lægreid skule v/Rannveig Djønne 
og Sofie Djupegot

I fleire år har alle 4.klassingane på Lægreid skule fått 
prøva seg på å spela fela. Dette er eit samarbeid 
mellom kulturskulen, den kulturelle skulesekken og 
Lægreid skule. 

Fjorårets 4.klassingar fekk ikkje prøva seg så difor 
vert det dobbelt opp i år, og onsdag 6.mai var fyr-
ste speletime. 

Alle elevane får låna kvar si fela som dei kan øva 
på heima, og opplæringa er det Alexander Aga 
Røynstrand som står for. 

Allereie fyrste speletime klarte elevane å spela 
igjennom ein liten slått, og dei skal få fortsetja kvar 
onsdag ut mai. 

Det er 23 ivrige og interesserte elevar som no får 
ein liten smakebit av den musikalske kulturarva 
vår, og vonaleg vil nokon fortsetja i kulturskulen på 
hardingfela.

 �Røyster mellom to land
Tekst og plakat: Inger-Kristine Riber

Det var eit samarbeid mellom Vågespel og biblioteket/
kulturavdelinga, og hadde 18. mars innleiing av Gunn-
stein Akselberg i kinoen og framføring i Galleri N.Bergs-
lien. Særs spanande samfunnshistorisk spel, der mange 
(særskilt her på Vestlandet) kunne oppleva gjenkjenning 
av familiesoga og/eller få ei djupare forståing for kva 
enkeltmenneska stod i under utvandringstida - alle van-
skelege val og hensyn dei måtte ta.

 Lokalhistorisk butikk
På galleriet og i  
resepsjonen på  
kommunehuset finn 
du eit utval lokal
historiske bøker for 
sal. QR-kode til lokal-
historisk butikk:

Eidfjord 
brannvern sin 
gamle tank-
bil til Ukraina
Eidfjord har fått ny tankbil, og formann-
skapet bestemte då at den gamle  
skulle donerast til Ukraina. 

Tekst og bilete: Eidfjord brannvern v/Kenneth Løkaas 

To frå brannvernet køyrde bilen i ei organisert kolonna i 
regi av den frivillige organisasjonen NUBAS (Norsk 
Ukrainsk brann- og ambulansestøtte). Dette var den  

22. turen deira til Ukraina.  

Me starta frå Eidfjord frigjeringsdagen 8.mai. Turen gjekk 
gjennom Sverige og Polen til Ukraina. I kolonna var det 18 bilar. 
Kvar bil hadde to sjåførar som bytta på å køyra kvar tredje time. 

Folka som deltok var ei blanding av unge og gamle (eldste 
sjåfør var 85 år). Samhaldet mellom dei som deltok var veldig 
godt og viljen til å hjelpa kvarandre var stor.  

Dei lange etappane gjennom Sverige og Polen gjekk utan 
nemneverdige problem. Grensepasseringa ut av Polen og inn 
i Ukraina kan ta mykje tid, men denne gongen var me heldige. 

Me kom fram klokka tre om natta måndag 11. mai, etter å ha 
køyrt ein god time inn i landet på dårlege vegar.  

På føremiddagen var det overlevering av bilane og høgtide-
leg samkoma med middag etterpå. Der vart det både med 
ord og film vist at bidrag av køyretøy og utstyr er med å redda 
mange liv.  

Mannen som overtok bilen frå oss, snakka ikkje engelsk. Sam-
talen gjekk via oversetting på mobil. Det vart likevel eit sterkt 
møte for meg, og det var umogleg å halda tårene tilbake.  

Tankbilen frå Eidfjord skal no levera vatn til militæret i Kryvyj 
Rih, 80 mil frå der me var. 

Det var stort og rørande å få lov til å vera med på dette. circle
arrow-up  �Eit minne frå overleveringa av tankbilen i Ukraina.

arrow-up  �Arne Bu og Kenneth Løkaas utanfor kommunehuset i Eidfjord 
avreisedagen.

Studietur til Oslo
Eidfjord ungdomsråd har i sine vedtekter bestemt at dei set av 50 % av møtegodtgjersla 

på eit fond for å kunne reise saman på studietur til Oslo annakvart år. 

Tekst og bilete: Eidfjord ungdomsråd

Det er ungdomsråda frå dei to siste åra som vert invitert 
med på turen. I tillegg til ungdommane vert sekretær 
for ungdomsrådet og ordførar med på turen. 

I år var det desse som reiste på tur: Tuva Stakseng Ukvitne, 
Emilia Elvgaard, Stella Bergman. Eivind Bu, Anders  
Myklatun Hole, Torgeir Bu, Simen Bergman, Timo Knoch  
og Kari Lægreid. 

Me ankom Oslo på sundags kveld, då var det å innlosjera seg 
på Bondeheimen hotell på Karl Johan. 

På måndagen starta me dagen ved hovudkontoret til KS, der 
hadde dei utvikla eit nytt læringsspel som me fekk delta på. 
Det kunne minna litt om ein type «Escape room». Opplegget 
gjekk ut på å byggja eit lokaldemokrati etter at eit totalitært 
regime har brutt saman.

Etter KS-spelet hadde me eit planlagt møte på Stortinget, der 
me fekk ein guida tur av Benjamin Jakobsen. I tillegg hadde 
me eit fellesmøte med han og June Trengereid Gruer. Me 
diskuterte blant anna aldersgrensa på sosiale medier, og ung-
domskriminalitet. 

Medlemmar i Eidfjord ungdomsråd

STILLING NAVN PERIODE

Leiar Torgeir Bu 2025 + 2026 (2 år)

Nestleiar Simen Bergman 2025 + 2026 (2 år)

Medlem Eivind Bu 2026 + 2027 (2 år)

Medlem Tuva Stakseng Ukvitne 2025 + 2026 (2 år)

Medlem Stella Bergman 2026 + 2027 (2 år)

1. vara Anders Myklatun Hole 2026 (1 år)

Har du innspel til saker til ungdomsrådet kan du ta kontakt med leiar eller sekretær.

På tysdagen hadde me tid til ein god fruksot før me gjekk 
vidare til Megazone og paintball. Dette var skikkeleg moro 
(og litt vondt). 

Siste del av turen fekk ungdommane litt eigentid, før det bar 
på toget heim igjen. 

Her var nokre på shopping, mens andre reiste på blant anna 
Paradox-museet og Munch-museet. Her fekk me sjå mykje 
flott og spanande kunst, i form av måleri og anna interaktive 
former for kunst.

Det vart oppretta ei facebookgruppa, slik at føresette kunne 
fylgja med på kva ungdommane holdt på med undervegs. 
Me har valt ut eit lite knippe av bileta her. 

Skikkeleg kjekk tur med ein super gjeng!

Eidfjord ungdomsråd er eit demokratisk valgt organ med opp-
gåve å ivareta ungdomen sine interesser i Eidfjord kommune. 
Rådet skal arbeida med saker som ungdomane er opptekne 
av. circle

Nokre var på shopping, mens 
andre reiste på blant anna  
Paradox-museet og Munch- 
museet. Her fekk me sjå mykje 
flott og spanande kunst, i form  
av måleri og anna interaktive 
former for kunst.

Uteskule på mellomtrinnet
Mellomtrinnet ved Lægreid skule har også dette skuleåret hatt mange fine og  
lærerike uteskuledagar. Fredagane etter lunsj har vore sett av til uteskule, og det  
har blitt ei kjekk og aktiv avslutning på veka for både elevar og lærarar. Gjennom  
desse dagane blir elevane godt kjende med nærområdet, samtidig som dei får  
oppleva læring på ein annan måte enn inne i klasserommet.

Tekst: Lægreid skule v/Helene Bratland | Bilete: Tone Lægreid Garen

Me går turar saman, utforskar naturen og jobbar med 
ulike aktivitetar knytte til fleire fag. For oss er det 
viktig at elevane får medbestemmelse og 

eigarskap til det dei gjer. Difor oppretta me i haust det me 
kallar naturleiiargrupper. Elevane blei delte inn i åtte grupper 
på tvers av trinna, med fire til fem elevar i kvar. Kvar gruppe 
fekk i oppgåve å planleggja ein heil uteskuledag for resten av 
mellomtrinnet. Dei valde sjølve tema og kompetansemål frå 
ulike fag, og stod for både planlegging og gjennomføring.

Eit av høgdepunkta denne våren var då ei naturleiiargruppe 
valde samane og urfolket som tema, og ønskte å ta med heile 
trinnet til Hotle. Elevane tok sjølve kontakt med Helge Vik og 
ordna båtskyss med Ribb-båt over fjorden. På Hotle hadde 

dei planlagt ein stafett med ord og bilete frå samisk kultur og 
tradisjon. Dei hadde med reinsdyrgevir og tau, og alle fekk 
prøva seg på å kasta lasso. På bålpanna varma dei viltkjøtt som 
elevane fekk smaksprøve på, og resten av maten hadde dei 
med sjølve som bålmat.

Det blei ein svært vellukka tur – ikkje berre fordi innhaldet var 
spanande, men fordi elevane sjølve hadde planlagt alt frå idé 
til gjennomføring. Slike dagar viser kor mykje læring, meist-
ring og samarbeid som ligg i uteskule, og kor viktig det er å gi 
elevane ansvar og tillit.

Mellomtrinnet ved Lægreid skule gler seg allereie til fleire 
gode opplevingar ute i naturen. circle

For oss er det viktig at elevane får medbestemmelse 
og eigarskap til det dei gjer.

DINING, SHOPS & ACTIVITIES IN EIDFJORD TODAY - 
SCAN QR-CODE

EIDFJORD

I DAG TODAY

Viktige milepælar i klima-  
og miljøarbeidet nådd
Det absolutt viktigaste tiltaket i arbeidet med å oppfylla kommunen sine mål om  
reduksjon av klimagassutslepp, er etablering av landstraum for cruiseskip.

Tekst: Visit Eidfjord KF v/Inge Tangerås | Bilete: Eidfjord kommune

For at alle skipa som som vitjar Eidfjord skal kunna kopla 
seg til og nytta landstraum, måtte kaien forlengast med 
40 meter. I tillegg viste det seg naudsynt å laga plass 

ved kaien for plassering av anlegget.

For å unngå tap av viktige inntekter frå cruisetrafikken, vart 
anleggsarbeidet gjennomført vinteren 25/26.  Anleggsarbei-
det har gått som planlagt. Kaiforlenging og kaiplata for land-
straumanlegget vart overlevert på kontraktsdato den 28. april. 

Selskapet som skal eiga og driva landstraumanlegget, Plug 
Eidfjord AS, har inngått kontrakt for levering av anlegget i 
februar 2027. 

Planlagt oppstart av anlegget er april 2027.

Med landstraum tek Eidfjord kommune eit stort steg mot 
ambisiøse utsleppskutt i kommunen innan 2030, og tryggar 
framtida som cruisehamn. circle

2026 Eidfjord

T H E  E I D F J O R D  T I M E S  
J U N I O R

All strings attached
by Leander Tuv

50 KR

7. klasse tar ansvar: Tener pengar

for å koma seg på tur
Når kommunen må spare, tek 7. klasse 

jobben: Natur er ikkje gratis

Vil ein på tur, må ein fyrst selja avis!

SSttoorree  ssaakkeerr  –– rreetttt  ffrråå  77..  kkllaassssee::

Kjøp skuleavisa til 7. klasse
Det er alltid spanande saker og ting som skjer på Lægreid skule. 

Tekst: Lægreid skule v/Siri Stuve Elvatun

Er du nyfiken?
7. klasse har laga klasseavis. Pengane dei får inn skal nyttast til 
ein telttur før sommarferien, og elles sparar dei til klassetur i 
10. klasse.

Avisa kan tingast hjå elevar i 7. klasse, eller ved å ta kontakt 
med skulen.

Tilrådingar til ungdomsforeldre
1. Snakk med ungdomen din 
Ha samtalar om konsekvensar av å nytta rusmidlar, slik at det er 
lettare for dei å ta gode val.

2. Våg å vera kjip – set grenser
Ungdomar som veks opp i familiar med klare reglar, drikk mindre og er 
meir forsiktig.

3. Ikkje gje barnet ditt alkohol 
Tenåringar som får alkohol av foreldra sine, drikk ikkje mindre. 
Tvert imot kjem det i tillegg til alkoholen dei sjølv får tak i.

4. Snakk med andre foreldre
«Alle andre» får truleg ikkje lov. 
Avtal felles reglar med andre foreldre.

5. Ver tilgjengeleg – følg med og følg opp 
Avtal innetid og tilby å køyra og henta. Ver tydeleg på at 
ungdomen kan ringja dersom noko skulle skje.

6. Politiet på Voss seier fylgjande:
  

   stad utan vaksne etter kl. 22. (Politiloven §13 2. ledd)
                  

   etter kl.24.

   vaksne etter kl.20.

 �Temakveld i kultursalen
Tekst: Førebyggingskoordinator Kari Lægreid

FAU inviterte føresette 
ved Lægreid skule, og 
andre vaksne som ynskte 
vera med, til eit føredrag 
med Barnevakten onsdag  
4. mars. 

Tema var i hovudsak 
skjerm, foreldrekontroll 
og sosiale media. I tillegg 
var politiet innom for å 
snakka om kor viktig det er at føresette har eit bevisst forhold til bruk av smarttelefon 
og sosiale media. 

Det var eit godt møte med mange frammøtte. Tusen takk til Lægreid skule, Eidfjord 
kommune, oppvekstgruppa og ungdomsrådet for tilskot og stønad til arrangementet. 

Boklansering på  
Eidfjord folkebibliotek

Onsdag 11. februar fekk me på  
biblioteket ei spanande og god 
innføring i arbeidet med boka 
«Stadnamn på vestre Hardanger-
vidda».

Tekst og bilete: Biblioteksjef Nina Dürselen 
Herland

Forfattarane Bottolv Helleland og Erlend Trones har 
i samarbeid med Johannes Sekse (foto) gjeve ut ei 
unik bok i sitt slag. 

Forfattarane fortalde om den lange prosessen fram 
til ferdig bok, og me fekk høyra eit utval historiar 
som er nemnde i boka. 

Johannes synte eit utval flotte fotografier av stader, 
som vart både nemnd og kanskje kjend blant publi-
kum. Til slutt kunne dei som ynskte kjøpa bok med 
eller utan helsing frå forfattarane.  

Ein innhaldsrik og triveleg kveld for alle.

tre navn på papir: 

Flaskepost
Dette er historien som skjedde for fire år siden. Da hadde vi nettopp kommet til vakre 
Eidfjord. Det var juli, og naturen hvilte etter vinden.

Tekst og bilete: Yana Surus

Vi gikk langs strandpromenaden og fant plutselig en helt 
vanlig plastflaske. Hvor mange ganger har du funnet 
flasker? Tusen ganger. Men hver gang tar vi våre valg 

ikke tilfeldig, men etter hjertets kall. Likevel var det noe som 
trakk oss nettopp til denne.

Innpakket i tang sto den trist mellom pinner og steiner. Inni 
skimtet vi et papir, og på bunnen rullet små steiner som ga 
flasken tyngde.

Så merkelig…

Dette var en ekte melding i en flaske. En hilsen fra fortiden.

Lenge klarte jeg ikke å åpne korken  
— den satt helt fast, mettet av salt sjøvann.

Til slutt måtte vi skjære flasken opp.

Og ja — der inne lå en liten lapp, utrolig godt bevart. Sjøpost, 
datert 2014, som hadde drevet i åtte år, gjennom vintre, vårer 
og høster — og likevel funnet frem til en leser.

Nå er det 2026. Dessverre tok jeg ikke vare på denne lille, 
kjære papirlappen. Bare to bilder er igjen.

To bilder som forteller at for tolv år siden valgte trolig en fin 
familie med små barn å sende en hilsen ut i tid. Kanskje reiste 
de med den hvitglinsende AIDA, eller kanskje bodde de på en 
campingplass — nå spiller det ingen rolle.

Det som betyr noe, er dette: flasken, som varsomt tok vare på 
barnlige kruseduller, fullførte reisen sin. Den ble funnet. Åpnet.

Og de enkle, varme strekene fikk se dagslyset igjen.

Hvor er dere nå, Daniel, Ola og Stina?

Husker dere hvordan dere sendte denne hilsenen ut på reise?

Livet er fullt av eventyr og små mirakler.

Man trenger bare å se seg rundt.

…En gang, på en dag som var tung for meg, fant jeg en flaske 
— og det ble et mirakel…

Er det ikke slik? circle

Hvor er dere nå, Daniel, Ola og 
Stina?

Den store SFO-dagen 29. april
Leik er sjølve hjarta i SFO. Her finn borna rom for fantasi, venskap, utforsking og  
meistring. Når born leikar, utviklar dei språk, sosial kompetanse, kreativitet og  
rørsleglede. 

Tekst og bilete: SFO på Lægreid skule v/leiar Svanhild Farestveit

I SFO har me ein unik moglegheit til å skapa rammer som gjer 
leiken tid, rom og verdi i borna sin kvardag. 

I år markerte me den nasjonale SFO-dagen med leik som 
tema. 

Her i Eidfjord inviterte me både foreldre, vener og familie til 
å vera med oss. Ørneklubben frå barnehagen var òg inviterte. 
Dei skal jo byrja på skulen til hausten, så klart dei skulle bli 
med. 

Kulturskulen kom og hadde eit kjempefint innslag med song 
og dans. Kjekt når borna får syna kva dei har øvd på i vinter. 
Tusen takk til kulturskulen. 

Etterpå vart det servering av tomatsuppa med egg og maka-
roni, saft og kaffi. 

Det vart ei knallfin markering. Takk til alle som møtte opp for å 
markera dagen saman med oss. circle

I SFO har me ein unik moglegheit 
til å skapa rammer som gjer 
leiken tid, rom og verdi i borna 
sin kvardag. 

arrow-up Alltid kjekt med såpebobler!

No er treningssenteret ope!
Etter mange års planlegging og ein humpete veg fram mot målet – der byggherren gjekk 
konkurs undervegs i byggeprosessen – er treningssenteret no endeleg opna.

Tekst og bilete: Drift og forvaltning v/Åshild Djønne Eriksen

Eidfjord treningssenter er bygd som eit påbygg til eksiste-
rande Eidfjordhallen, mot grasbana.

Bygget inneheld:

	\ 155 m² stort rom for treningsapparat

	\ 69 m² gruppetreningsrom

	\ 4 enkeltgarderobar, inkludert handikapgarderobe

	\ Flott uteområde med svalgang

Personleg mosjonerer eg ikkje 
for å bli yngre, men for å bli 
eldre!

EIDFJORD 
TRENINGSSENTER

Den beste treninga er den som 
blir noko av.

Det er store rom, god takhøgd og rikeleg med plass for 
mange treningsglade eidfjordingar og andre.

Gruppetreningsrommet kan nyttast til gruppetrening i regi 
av Eidfjord idrettslag eller andre organiserte gruppetreningar. 
Her finst det ein bookingskalender på nettsida til Eidfjord 
kommune, og ansvarleg må få tildelt adgangsbrikke.

Treningssenteret vert drifta av Eidfjord kommune. Brukarar må 
kjøpe tilgang gjennom systemet Xlock, som gjer personleg 
inngang.

Pris:

	\ Årskort: kr 3000

	\ Halvårskort: kr 2000

	\ Månadskort/periode: kr 500

	\ Enkelttime: kr 100

	\ Ungdom frå 15 til 20 år får 50 % rabatt arrow-up Tapet frå Norseman på gruppetreningsrommet.

arrow-up �Den flotte veggpryden er laga av Bergljot Maria Veivåg 
Hauso og Ida Rudningen.

Fullt hus då Xtremeidfjord  
inviterte Øystein «Pølsa»  
Pettersen til Eidfjord
Xtremeidfjord kan sjå attende på eit rikt år fylt med aktivitet, engasjement og gode  
opplevingar. Tre arrangement har samla folk, skapt stoltheit og sett Eidfjord på kartet: 
Dynafit Hardangerjøkulen Ultra, Dynafit Hardangervidda Maraton – og ei heilt spesiell 
utgåve av Hardangervidda Maraton, med besøk frå TVNorge og «16 ukers helvete».

Tekst og bilete: Xtremeidfjord

arrow-up Tuva Stakseng Ukvitne, Torgeir Bu og Eivind Bu frå ungdomsrådet saman med Øystein Pettersen.

Saman har arrangementa vist fram det beste ved Eidfjord 
– den storslåtte naturen, dei varme folka og det sterke 

fellesskapet som gjer bygda vår så spesiell.

Men slike arrangement vert ikkje til av seg sjølve. Bak kvart 
løp står eit engasjert crew, sponsorar, frivillige og heiagjengar 
som stiller opp, løftar i lag og skapar minner for både deltaka-
rar og publikum. 

Som takk ynskte Xtremeidfjord å gje noko attende – til alle 
som bidreg, til bygda vår og til dei som heiar oss fram, år etter 
år.

Med god støtte frå Sparebanken Norge, Eidfjord ung-
domsråd og Eidfjord kommune saman med dei andre støt-
tespelarane våre fekk me høve til å invitera Øystein «Pølsa» 
Pettersen til Eidfjord – til ein kveld mange seint vil gløyma. 

Øystein er ein tidlegare langrennsløpar og føredragshaldar, 
kjend for sitt engasjement for fellesskap og meistring, og står 
bak NRK-programmet Team Pølsa.

Framfor ein fullsett sal på samfunnshuset delte han historiar, 
erfaringar og tankar om eigarskap, stoltheit og fellesskap. 
Med si varme formidling, lune humor og ekte nærvær sette 
han ord på kor viktig det er å sjå kvarandre, byggja gode lag 
rundt seg og tru på at alle menneske kan bety ein skilnad for 
andre.

Særleg ungdomane stod i fokus, men bodskapen trefte langt 
utover dei yngste. Mange sat att med både smil, ettertanke 
og ny inspirasjon etter ein kveld som rørte ved noko viktig i 
oss – og som handla om langt meir enn idrett og prestasjonar.

«Folk bygger fellesskap - fellesskap bygger folk».

Det vart ein varm, nær og inspirerande kveld som minna oss 
om kor mykje styrke som ligg i å høyra til, stilla opp for kva-
randre og vera stolte av det me skapar saman. Slike kveldar 
byggjer ikkje berre minner – dei byggjer også fellesskap. circle

Det vart ein varm, nær og inspirerande kveld som minna 
oss om kor mykje styrke som ligg i å høyra til, stilla opp for 
kvarandre og vera stolte av det me skapar saman.

Har du lyst til å sjå eller leiga huset og området, 
ta kontakt med Marit Bu Oppedal.

arrow-up God plass til bord, benkar og stolar ute dei gongane vêret tillet det.

arrow-up Nye leikeapparat. arrow-up Grindbygget i hagen, med benkar og bord.

Eit grendahus med rom for alle
Då skulen på Bu vart lagt ned, overtok grenda bygget og området rundt. Huset vart  
modernisert og gjort om til grendahus. Det vert drifta ved hjelp av dugnadsarbeid og 
inntekter frå utleige og tilskot. 

Tekst og bilete: Bu grendalag

Huset har tre høgder. Kjellarhøgda har eit godt rom som 
er lett møblert med sitjeplassar, og i denne høgda er 
hovudkjøkenet med komfyr og steamer. I første 

høgda er det ein større sal, som nyleg er pussa opp, eit lite 
kjøken med kjøleskap, gang og to toalett. Andre høgda vert 
nytta som lager. Det er ei god trapp mellom etasjane.

Huset vert leigd ut til lag og organisasjonar, og til private 
samkomer som konfirmasjon, bryllaup, barnedåp, bursdags-
feiringar for små og store samt leir med overnatting. Her feirar 

bygda 17. mai og arrangerer mellom anna bygdekafé, grillfest 
og inviterer til kveldsmat.

Uteområdet har fått fleire leikeapparat og det er sett opp 
eit flott grindbygg med benkar og bord.  Det er langt frå tra-
fikkert veg, og er eit trygt og godt leikeområde. Det vert òg 
nytta til selskap og hageparty med grilling. Partytelt har me til 
utleige. 

Det er god parkeringsplass attmed uteområdet til huset circle

arrow-up Sitjeplassar i kjellarhøgda. arrow-up  I fyrste høgda er det rom for å dekka til selskap av alle slag.

Bustadprosjekt i  
Kyrkjevegen
Tekst: Drift og forvaltning v/Åshild Djønne Eriksen. 

Nye bustader i Kyrkjevegen – moderne og sentralt i Eidfjord. Eit nytt prosjekt kjem i eit 
etablert og attraktivt område, utvikla på delar av kommunale BKS3 etter anbod frå  
Eidfjord kommune i 2025.

Etter gjennomført konkurranse vart Voss Byggsenter AS 
vald som tilbydar, og det er no inngått avtale om sal av 
tomta BKS3 med utvikling av bustadprosjektet mellom 

Eidfjord kommune og Voss Byggsenter AS. 

Prosjektet er planlagt med totalt åtte bueiningar, fordelte på 
tre bygg. 

Voss Byggsenter AS har utarbeidd førebelse skisser som illus-
trerer moglege løysingar for utforming av området.

Vidare informasjon om sal, prisar og marknadsføring av buei-
ningane vert handtert av Voss Byggsenter AS som den nye 
heimelshavar. 

Skisse: Voss Byggsenter AS

Voss Byggsenter AS seier dette om prosjektet på sine  
nettsider:

I Kyrkjevegen i Eidfjord vert det planlagt eit nytt bustadprosjekt 
med moderne og funksjonelle bueiningar. Prosjektet omfattar 
både 4-mannsbustad og 2-mannsbustader, og vil tilby eit vari-
ert bustadtilbod i eit etablert og attraktivt område.

Bustadene er planlagde med gode planløysingar, effektiv 
arealbruk og moderne standard. Prosjektet er per i dag i plan-
leggings- og salsfase, og bygginga er ikkje sett i gang. Ende-
leg utforming, framdrift og byggjestart vil bli avklart nærare i 
samband med vidare prosjektering og sal.

Prosjektet eignar seg godt for førstegangskjøparar, familiar og 
dei som ønskjer ein ny, lettstelt bustad med nærleik til sentrum 
og lokale tenester. circle

Skisse: Voss Byggsenter AS

Aktivitetar i ungdoms
huset i Øvre Eidfjord
Tekst: Øvre Eidfjord grendalag v/Helene Bratland | Foto: Helene Bratland, Mark Van de Buerie og Claudia Hoessler 

Øvre Eidfjord grendalag held fram arbeidet med å skapa gode møteplassar i bygda.  
Målet vårt er å arrangera samlingar som let seg gjennomføra, og som samlar folk på 
tvers av alder og interesser. 

arrow-up Frå basaren ein sundagskveld i april.

Open kafé – laurdag 7. februar 
Laurdag 7. februar inviterte grendalaget til open kafé, og det 
vart ein særs triveleg dag med godt oppmøte. 

På menyen stod ferske rundstykke, kaker, eplesaft og kaffi. 
Sidan det var dagen før morsdag, hadde me òg eit lite loddsal 
med flotte gevinstar: tre bilete med morsdagstema laga av 
Ragnhild Kleivkås, og magnesiumkrem sponsa av Helsekjelda. 

Stemninga var god, og det vart travelt på kjøkkenet. Claudia 
stod for rundstykka og imponerte som alltid, medan fleire i 
bygda hadde baka kaker på dugnad. Me rettar ein stor takk til 
alle som møtte opp og støtta oss denne dagen. 

Basar med fullt hus – sundag 26. april 
Sundag 26. april arrangerte me vårbasar med både åresal og 
loddbok, og salen vart heilt full denne kvelden. 

Me hadde fått inn ei rekkje flotte gevinstar frå privatperso-
nar, lokale aktørar og bedrifter. Slike bidrag er avgjerande for 
at me kan gjennomføra basaren, og me set stor pris på kvar 
einaste gevinst. 

Me fekk inn eit godt beløp denne kvelden, og pengane går 
til drift av ungdomshuset i Øvre Eidfjord. Ein ekstra takk går til 
Synnøva Gausvik, Britt Sæbø og Bente Stakseng Tveit for god 
hjelp under arrangementet. 

Øvre Eidfjord grendalag treng fleire frivillige som har lyst til å 
bidra – anten det er på kjøkkenet, med førebuingar, sal, ryd-
ding eller andre oppgåver. Har du lyst til å vera med og skapa 
gode møteplassar i bygda, er du hjarteleg velkomen til å ta 
kontakt. circle

Har du lyst til å vera 
med og skapa gode 
møteplassar i bygda?

Skulebesøk på Voss for 9. klasse
Her ser du nokre glimt frå då 9. klassingane var på skulebesøk på Voss.  
Dette er eit av mange høgdepunkt for 9. klasse om våren. 

Tekst og bilete: Lægreid skule v/Kari Sissel Bjotveit

På skulebesøka får dei treffa jamnaldringar frå dei andre skulane i regionen, og dei får testa ut  
fleire aktivitetar på dei ulike utdanningsprogramma på Voss gymnas og Voss vidaregåande.

arrow-up Conrad Pettersen Ervik.

arrow-up  Julie Elvebakk. arrow-up Aleksander Tuv.

arrow-up Andreas Zaring Heen.

Heit Sauna Norge tek over  
badstovedrifta i Eidfjord 
Tekst og bilete: Heit Sauna Norge AS

Eit nytt kapittel startar for badstova i Eidfjord: Heit Sauna Norge tek no over drifta gjen-
nom selskapet Heit Eidfjord AS  – og lovar å vidareutvikla opplevinga til glede for både 
lokale og besøkande.

Med sterk lidenskap for varme, natur og gode 
opplevingar har Heit Sauna Norge etablert seg 
som ein av dei leiande aktørane innan moderne 

badstovekonsept i Noreg. No kjem dei til Eidfjord med 
ambisjonar om å skape ei endå meir innbydande, tilgjengeleg 
og minneverdig oppleving – midt i spektakulær vestlandsna-
tur.

Badstova på Kråkeskarvet er alt kjend som ein heilt spesi-
ell stad, der kontrasten mellom varm, roleg sauna og frisk 

fjordluft gir ei oppleving for både kropp og sinn. Dette unike 
utgangspunktet ynskjer Heit Sauna å byggje vidare på – med 
høg kvalitet i alle ledd, gode digitale løysingar for booking og 
eit tydeleg fokus på gjesteoppleving.

– Me ynskjer å skapa ein stad der folk kan senka skuldrene, 
henta seg inn att og kjenna på den ekte roen naturen gjer, 
samstundes som opplevinga er enkel og tilgjengeleg, seier 
Trond Pedersen Eikemo, dagleg Leiar i Heit Sauna Norge AS.

Banktenester
der du bur

Me er ein god medspelar for 
kundane våre i alle livsfasar og 

situasjonar. Du får personleg 
service og rådgjeving i samspel 

med smarte digitale løysingar. 

Du treff oss i Sentrumstunet
post@vekselbanken.no

Tlf. 56 52 35 00 

Foto: Logolink

vekselbanken.no

I tida som kjem vil besøkande kunne oppleva ei vidareutvikling 
av tilbodet, der både små detaljar og større grep er med på å 
løfta heilskapen. Målet er å gjera badstova til eit heilårstilbod – 
like attraktivt på kalde vinterdagar som på lyse sommarkveldar.

– Me vil tilby både månadskort og klippekort som vil gje sterkt 
reduserte prisar for lokalbefolkninga, og me trur at gjestene 
våre vil setja pris på å kunna booka badstova for seg sjølve, slik 
at dei veit at badstova er ledig og varm når dei kjem.

For Eidfjord betyr dette ikkje berre eit styrkt tilbod for lokal-
befolkninga, men også eit endå meir attraktivt trekkplaster for 
reisande som ynskjer autentiske naturopplevingar med ein 
ekstra dimensjon av velvære.

Éin ting er sikkert: Badstova i Eidfjord er framleis ein stad for 
gode møte, varme opplevingar og frisk fjord – no med nye 
krefter bak.

Velkomen til ei ny og endå betre badstoveoppleving!

Nettside: heiteidfjord.no circle

Med si varme formidling, lune humor og ekte 
nærvær sette han ord på kor viktig det er å sjå 
kvarandre, byggja gode lag rundt seg og tru på 
at alle menneske kan bety ein skilnad for andre.

eidfjord.kommune.no

s. 32

NORGE P.P.

Returadresse:
Eidfjord kommune
Simadalsvegen 1,  
5783 Eidfjord


	den beste kommunen for kultur til barn og unge

